
Annotatsiya. Barqaror rivojlanish konsepsiyasi doirasida bioiqtisodiyotning nazariy asoslari hamda uning iqtisodiy, 
ekologik va ijtimoiy jihatlari tahlil qilingan. Bioiqtisodiyot tushunchasining evolyutsiyasi, xalqaro tajriba va O‘zbekiston 
sharoitida ushbu yo‘nalishni rivojlantirish istiqbollari yoritilgan. Tadqiqot adabiyotlar sharhi hamda mavjud statistik 
ma’lumotlarni qiyosiy tahlil qilish metodlariga asoslangan. Olingan natijalar bioiqtisodiyot resurslardan oqilona foydalanish, 
atrof-muhitni muhofaza qilish va innovatsion texnologiyalarni joriy etish orqali barqaror rivojlanish maqsadlariga erishishning 
muhim vositasi ekanligini ko‘rsatadi.

Kalit so‘zlar: bioiqtisodiyot, barqaror rivojlanish, yashil iqtisodiyot, bioresurslar, innovatsion texnologiyalar, ekologik 
barqarorlik, aylanma iqtisodiyot.

Аннотация. В рамках концепции устойчивого развития проанализированы теоретические основы биоэкономики, 
а также её экономические, экологические и социальные аспекты. Освещены эволюция понятия биоэкономики, 
международный опыт и перспективы развития данного направления в условиях Узбекистана. Исследование 
основано на обзоре научной литературы и методе сравнительного анализа имеющихся статистических данных. 
Полученные результаты свидетельствуют о том, что биоэкономика является важным инструментом достижения 
целей устойчивого развития за счёт рационального использования ресурсов, охраны окружающей среды и 
внедрения инновационных технологий.

Ключевые слова: биоэкономика, устойчивое развитие, зелёная экономика, биоресурсы, инновационные 
технологии, экологическая устойчивость, циркулярная экономика.

Abstract. The theoretical foundations of the bioeconomy, together with its economic, environmental, and social 
dimensions, are analyzed within the framework of the sustainable development concept. The evolution of the bioeconomy 
concept, international experience, and the prospects for developing this field in Uzbekistan are examined. The study is 
based on a review of the relevant literature and a comparative analysis of available statistical data. The findings demonstrate 
that the bioeconomy is an important instrument for achieving sustainable development goals through the rational use of 
resources, environmental protection, and the implementation of innovative technologies.

Keywords: bioeconomy, sustainable development, green economy, bioresources, innovative technologies, 
environmental sustainability, circular economy.

K I R I S H
Zamonaviy jahon iqtisodiyoti tabiiy resurslarning cheklanganligi, iqlim o‘zgarishi, ekologik muammolarning 

kuchayishi va aholi sonining o‘sishi kabi jiddiy omillar ta’sirida rivojlanmoqda. Ushbu sharoitda an’anaviy iqtisodiy 
o‘sish modellaridan bosqichma-bosqich resurslardan samarali va oqilona foydalanishga asoslangan yangi 
iqtisodiy paradigmalarga o‘tish zarurati tobora ortib bormoqda. Bioiqtisodiyot aynan shunday paradigmalardan 
biri bo‘lib, biologik resurslar, biotexnologiyalar va bilimlarga asoslangan innovatsion yechimlar orqali iqtisodiy 
o‘sishni ekologik barqarorlik bilan uyg‘unlashtirishga xizmat qiladi [1].

Bioiqtisodiyot tushunchasi ilk bor ilmiy muomalaga XX asrning oxirida kiritilgan bo‘lib, vaqt o‘tishi bilan 
qishloq xo‘jaligi, o‘rmon xo‘jaligi, baliqchilik, oziq-ovqat sanoati, energetika va farmatsevtika kabi qator 
sohalarni qamrab oluvchi keng qamrovli iqtisodiy tizim sifatida shakllandi. Yevropa Ittifoqi tomonidan 2012-
yilda qabul qilingan bioiqtisodiyot strategiyasi mazkur sohaning rivojlanishida muhim bosqich bo‘ldi. Unda 
bioiqtisodiyot nafaqat ekologik, balki iqtisodiy va ijtimoiy barqarorlikni ta’minlovchi kompleks yondashuv 
sifatida talqin etilgan [2].

Barqaror rivojlanish konsepsiyasi 1987-yilda Brundtland komissiyasi hisobotida ilk bor rasmiy ta’riflangan 
bo‘lib, u hozirgi avlod ehtiyojlarini kelajak avlodlarning o‘z ehtiyojlarini qondirish imkoniyatlariga putur 
yetkazmagan holda qondirishni anglatadi. Birlashgan Millatlar Tashkilotining Barqaror rivojlanish maqsadlari, 
xususan, oqilona iste’mol va ishlab chiqarish, iqlim o‘zgarishiga qarshi kurash hamda quruqlikdagi ekotizimlarni 
muhofaza qilish kabi ustuvor yo‘nalishlari bioiqtisodiyot bilan bevosita bog‘liq hisoblanadi [3]. Shu nuqtai 
nazardan, bioiqtisodiyotni barqaror rivojlanish maqsadlariga erishishning strategik vositasi sifatida ko‘rib chiqish 
maqsadga muvofiqdir.

Mazkur maqolaning maqsadi bioiqtisodiyotning barqaror rivojlanish jarayonidagi o‘rni va ahamiyatini 
nazariy jihatdan tahlil qilish, xalqaro tajribani umumlashtirish hamda O‘zbekiston sharoitida bioiqtisodiyotni 
rivojlantirishning dolzarb yo‘nalishlarini aniqlashdan iborat.

M A V Z U G A  O I D  A D A B I Y O T L A R  S H A R H I
Bioiqtisodiyot mavzusidagi xorijiy va mahalliy tadqiqotchilarning ishlari, xususan, Yevropa Komissiyasi, 

Iqtisodiy hamkorlik va taraqqiyot tashkiloti hamda Jahon banki tomonidan chop etilgan hisobotlar ilmiy tahlil 
uchun muhim manba hisoblanadi. Rossiyalik olimlarning ishlarida bioiqtisodiyot, asosan, texnologik va 
sanoat nuqtai nazaridan, ya’ni biotexnologiyalarning sanoat tarmoqlariga tatbiq etilishi kontekstida ko‘rib 
chiqiladi. Xususan, rus tadqiqotchilari bioiqtisodiyotni innovatsion iqtisodiyotning tarkibiy qismi sifatida talqin 
etib, uning ilmiy tadqiqotlar va innovatsion ishlanmalar bilan uzviy bog‘liqligini ta’kidlaydilar [4]. Mazkur 
yondashuv G‘arb tadqiqotchilarining, xususan, nemis va daniyalik olimlarning qarashlaridan farqli ravishda, 
bioiqtisodiyotni davlat tomonidan qo‘llab-quvvatlanadigan innovatsion siyosat asosida rivojlantirishga alohida 
e’tibor qaratadi.

Yevropalik tadqiqotchilar bioiqtisodiyotni uch xil model asosida izohlaydilar. Birinchi model — biotexnologik 
model bo‘lib, u genetik muhandislik va biotexnologiyalarning iqtisodiy ahamiyatini yoritadi. Ikkinchi model 
— bioresurs modeli bo‘lib, u qayta tiklanuvchi biologik resurslarni qayta ishlash hamda ulardan yangi 
mahsulotlar yaratishga qaratilgan. Uchinchi model esa ekologik model bo‘lib, unda ekotizim xizmatlari va 
ekologik barqarorlik masalalariga alohida e’tibor qaratiladi [5]. Ushbu uch model o‘zaro bir-birini to‘ldiruvchi 
yondashuv sifatida amaliyotda qo‘llanilib, turli mamlakatlarning milliy strategiyalarida o‘ziga xos nisbatlarda 
aks etadi.

O‘zbek tadqiqotchilarining ishlarida bioiqtisodiyot mavzusi hali yetarli darajada chuqur o‘rganilmagan 
bo‘lib, mavjud tadqiqotlar, asosan, qishloq xo‘jaligini modernizatsiya qilish va organik mahsulotlar ishlab 
chiqarishni rivojlantirish masalalariga qaratilgan. Milliy iqtisodchilarning fikricha, O‘zbekistonda bioiqtisodiyotni 
rivojlantirish uchun boy tabiiy resurslar, qulay agroiqlim sharoitlari hamda qishloq xo‘jaligi sohasidagi an’anaviy 
tajriba muhim poydevor bo‘lib xizmat qiladi [6]. Shu bilan birga, texnologik modernizatsiyani jadallashtirish, 
moliyaviy resurslardan samarali foydalanish va institutsional mexanizmlarni yanada takomillashtirish mazkur 
yo‘nalishning istiqbolli rivojlanishiga xizmat qiluvchi muhim omillar sifatida e’tirof etiladi.

Aylanma iqtisodiyot konsepsiyasi bilan bioiqtisodiyot o‘rtasidagi o‘zaro bog‘liqlik ham ilmiy adabiyotlarda 
keng yoritilgan. Aylanma iqtisodiyot chiqindilarni minimallashtirish va resurslardan qayta foydalanish siklini 
uzaytirishga qaratilgan bo‘lsa, bioiqtisodiyot biologik kelib chiqishga ega resurslarni barqaror boshqarishga 
alohida e’tibor qaratadi. Ushbu ikki konsepsiyaning integratsiyasi natijasida yashil iqtisodiyotning yangi 
yo‘nalishi, ya’ni bioaylanma iqtisodiyot tushunchasi shakllanmoqda [7]. Xalqaro tajriba bioaylanma iqtisodiyot 
modelini joriy etgan mamlakatlarda ishlab chiqarish jarayonlarida energiya sarfi va chiqindilar hajmi sezilarli 
darajada qisqarganini ko‘rsatadi.

T A D Q I Q O T  M E T O D O L O G I YA S I
Tadqiqot metodologiyasi mavjud ilmiy adabiyotlar, xalqaro tashkilotlar hisobotlari hamda statistik ma’lumotlar 

bazalarini qiyosiy va tizimli tahlil qilishga asoslangan. Tadqiqot jarayonida bioiqtisodiyot sohasiga oid ilmiy 
manbalarni tahlil qilish, ularni o‘zaro taqqoslash, umumlashtirish va mantiqiy xulosalar chiqarish usullaridan 
foydalanildi. Shuningdek, bioiqtisodiyotning rivojlanish tendensiyalarini baholashda qiyosiy tahlil hamda ilmiy 
adabiyotlarni tizimli tahlil qilish metodlari qo‘llanildi.

T A H L I L  V A  N A T I J A L A R
O‘tkazilgan tahlil natijalari bioiqtisodiyotning global iqtisodiyotdagi ulushi so‘nggi o‘n yillikda barqaror o‘sib 

borayotganini ko‘rsatadi. Yevropa Ittifoqi mamlakatlarida bioiqtisodiyot sohasi millionlab ish o‘rinlarini ta’minlaydi 
hamda yalpi ichki mahsulotning sezilarli qismini tashkil etadi. Quyidagi jadvalda ayrim mamlakatlarning 
bioiqtisodiyot sohasidagi asosiy ko‘rsatkichlari keltirilgan (1-jadval).

1-jadval
Ayrim mamlakatlarda bioiqtisodiyot sohasining asosiy ko‘rsatkichlari1

Mamlakat Bioiqtisodiyotning YIMdagi 
ulushi (%)

Sohadagi band aholi 
(mln kishi) Asosiy yo‘nalish

Germaniya 7,8 4,9 Biotexnologiya, qishloq xo‘jaligi

Daniya 9,2 0,4 Bioenergetika, oziq-ovqat sanoati

Finlyandiya 10,5 0,3 O‘rmon xo‘jaligi, sellyuloza sanoati

Rossiya 4,1 3,2 Qishloq xo‘jaligi, farmatsevtika

O‘zbekiston 2,3 3,8 Qishloq xo‘jaligi, paxta-to‘qimachilik

Jadval ma’lumotlaridan ko‘rinib turibdiki, Shimoliy Yevropa mamlakatlari, xususan, Finlyandiya va Daniya 
bioiqtisodiyot sohasida yuqori ko‘rsatkichlarga erishgan bo‘lib, bu holat ularning o‘rmon xo‘jaligi hamda 
bioenergetika yo‘nalishlarida ilg‘or texnologiyalarni keng joriy etgani bilan izohlanadi. O‘zbekistonda esa 
bioiqtisodiyotning YIMdagi ulushi nisbatan past darajada bo‘lib, mazkur sohaning asosiy qismi an’anaviy 
qishloq xo‘jaligiga tayanayotganini ko‘rsatadi. Shu bilan birga, sohada band bo‘lgan aholi sonining nisbatan 
yuqori ekanligi mehnat unumdorligini oshirish va zamonaviy texnologiyalarni joriy etish orqali sezilarli iqtisodiy 
samaradorlikka erishish imkoniyatlari mavjudligini anglatadi.

Bioiqtisodiyotning barqaror rivojlanish maqsadlariga qo‘shayotgan hissasini baholash maqsadida uning 
asosiy yo‘nalishlari bo‘yicha ekologik va iqtisodiy samaradorlik ko‘rsatkichlari tahlil qilindi. Quyidagi jadvalda 
bioiqtisodiyotning asosiy tarmoqlarining barqaror rivojlanish maqsadlariga ta’siri tizimlashtirilgan (1-jadval).

2-jadval
Bioiqtisodiyot tarmoqlarining barqaror rivojlanish maqsadlariga ta’siri2

Tarmoq Ekologik samaradorlik Iqtisodiy salohiyat Ijtimoiy ta’sir
Bioenergetika Yuqori O‘rta O‘rta

Organik qishloq xo‘jaligi Yuqori O‘rta Yuqori
Biotexnologik farmatsevtika O‘rta Yuqori Yuqori

Qayta ishlangan bioresurslar Yuqori Yuqori O‘rta
Ekoturizm bilan bog‘liq bioresurslar O‘rta O‘rta Yuqori

Ikkinchi jadval ma’lumotlaridan ko‘rinib turibdiki, qayta ishlangan bioresurslar tarmog‘i barqaror 
rivojlanishning uchala yo‘nalishi, ya’ni ekologik, iqtisodiy va ijtimoiy jihatlar bo‘yicha nisbatan muvozanatli 
natijalarni ta’minlaydi. Bu esa bioresurslarni chuqur qayta ishlash va ularga qo‘shimcha qiymat yaratish orqali 
mamlakatlar bir vaqtning o‘zida bir nechta barqaror rivojlanish maqsadlariga erishishlari mumkinligini ko‘rsatadi. 
Organik qishloq xo‘jaligi va ekoturizm sohalari esa ijtimoiy ta’sir nuqtayi nazaridan yuqori natijalarni namoyon 
etadi, chunki ushbu yo‘nalishlar mahalliy aholining bandligini ta’minlash hamda qishloq hududlarida ijtimoiy 
infratuzilmani rivojlantirishga xizmat qiladi.

1	  Manba: [2, 4, 8] asosida muallif tomonidan tuzilgan.
2	  Manba: [3, 5, 9] asosida muallif tomonidan tuzilgan.

O‘zbekiston sharoitida bioiqtisodiyotni rivojlantirish uchun bir qator strategik yo‘nalishlarni belgilash 
mumkin. Birinchidan, qishloq xo‘jaligi mahsulotlarini chuqur qayta ishlash quvvatlarini kengaytirish orqali xom 
ashyoni eksport qilish o‘rniga yuqori qo‘shimcha qiymatga ega mahsulotlar ishlab chiqarishga o‘tish maqsadga 
muvofiqdir. Ikkinchidan, bioenergetika sohasini, xususan, qishloq xo‘jaligi chiqindilaridan biogaz va biomassa 
energiyasini olish texnologiyalarini rivojlantirish energiya xavfsizligini mustahkamlash bilan bir qatorda ekologik 
muammolarni hal etishga ham xizmat qiladi. Uchinchidan, ilmiy-tadqiqot institutlari va oliy ta’lim muassasalarida 
biotexnologiya yo‘nalishi bo‘yicha kadrlar tayyorlashni kuchaytirish hamda xorijiy ilg‘or tajribani milliy sharoitga 
moslashtirish muhim ahamiyat kasb etadi [10].

Shuningdek, davlat tomonidan bioiqtisodiyotni rivojlantirishga qaratilgan alohida strategik dastur va 
me’yoriy-huquqiy bazani ishlab chiqish, xususiy sektor investitsiyalarini rag‘batlantiruvchi soliq hamda moliyaviy 
imtiyozlar tizimini joriy etish maqsadga muvofiqdir. Xalqaro tajriba shuni ko‘rsatadiki, bioiqtisodiyot sohasidagi 
muvaffaqiyatli islohotlar davlat, ilm-fan va biznes o‘rtasidagi samarali hamkorlik asosida amalga oshiriladi.

Bioiqtisodiyot sohasining rivojlanish darajasini baholashda nafaqat statistik ko‘rsatkichlar, balki 
mamlakatlarning institutsional salohiyati ham muhim ahamiyat kasb etadi. Rivojlangan mamlakatlarda 
bioiqtisodiyot sohasini boshqarish uchun alohida davlat dasturlari, ilmiy-tadqiqot markazlari hamda davlat va 
xususiy sektor hamkorligi platformalari faoliyat yuritadi. Bu esa yangi ishlanmalarning tezkor sinovdan o‘tkazilishi 
va bozorga chiqarilishini ta’minlaydi. O‘zbekistonda esa mazkur yo‘nalishdagi institutsional mexanizmlarni 
yanada rivojlantirish imkoniyatlari mavjud bo‘lib, bioiqtisodiyotga oid loyihalar asosan tarmoq vazirliklari 
va idoralarning umumiy faoliyati doirasida amalga oshirilmoqda. Ushbu yo‘nalishda muvofiqlashtirilgan 
yondashuvni kuchaytirish resurslardan yanada samarali foydalanish imkonini beradi.

Tahlil natijalari bioiqtisodiyotning rivojlanish sur’atlari mamlakatning ilm-fan sohasiga yo‘naltirilayotgan 
moliyaviy resurslar hajmi bilan bevosita bog‘liqligini ko‘rsatadi. Yuqori natijalarga erishgan Shimoliy Yevropa 
mamlakatlarida yalpi ichki mahsulotning salmoqli qismi ilmiy tadqiqotlar va ishlanmalarga yo‘naltiriladi, bu 
esa biotexnologik innovatsiyalarning muntazam ravishda amaliyotga tatbiq etilishini ta’minlaydi. Rossiya 
kabi resurs salohiyati yuqori bo‘lgan mamlakatlarda esa bioiqtisodiyot ko‘rsatkichlarini yanada oshirish ilmiy 
natijalarni tijoratlashtirish mexanizmlarini takomillashtirish bilan chambarchas bog‘liq. Mazkur jihat O‘zbekiston 
uchun ham dolzarb bo‘lib, mavjud ilmiy salohiyatni amaliy iqtisodiy natijalarga samarali yo‘naltiruvchi vositachi 
tuzilmalarni yanada rivojlantirish istiqbolli yo‘nalish hisoblanadi.

Bioiqtisodiyotning hududiy jihatlarini ko‘rib chiqish ham muhim natijalarni beradi. O‘zbekistonning turli 
hududlari tabiiy resurslar salohiyati bo‘yicha o‘ziga xos xususiyatlarga ega. Jumladan, Farg‘ona vodiysi va 
Toshkent viloyati qishloq xo‘jaligi xom ashyosini qayta ishlash uchun qulay sanoat infratuzilmasiga ega bo‘lsa, 
Orolbo‘yi mintaqasi ekologik tiklanish va bioxilma-xillikni saqlash borasida alohida yondashuvni talab etadi. Shu 
sababli bioiqtisodiyotni rivojlantirish siyosatini yagona umummilliy dastur bilan bir qatorda har bir hududning 
o‘ziga xos xususiyatlarini hisobga oluvchi differensiallashgan strategiyalar asosida amalga oshirish maqsadga 
muvofiqdir. Bunday yondashuv resurslardan foydalanish samaradorligini oshirish bilan birga hududlar o‘rtasidagi 
ijtimoiy-iqtisodiy rivojlanish muvozanatini mustahkamlashga ham xizmat qiladi.

Shuningdek, bioiqtisodiyotning raqamli transformatsiya jarayonlari bilan uzviy bog‘liqligini alohida ta’kidlash 
lozim. Zamonaviy sharoitda katta ma’lumotlar tahlili, sun’iy intellekt va aniqlik dehqonchiligi texnologiyalari 
bioresurslardan foydalanish samaradorligini sezilarli darajada oshirish imkonini bermoqda. Bunday 
texnologiyalar tuproq unumdorligini monitoring qilish, sug‘orish tizimlarini optimallashtirish va hosildorlikni 
prognozlash orqali qishloq xo‘jaligida resurslardan oqilona foydalanishga xizmat qiladi. O‘zbekiston qishloq 
xo‘jaligi sohasida raqamli texnologiyalarni joriy etish borasida muhim qadamlarni tashlamoqda. Kelgusida ushbu 
jarayonni bioiqtisodiyot strategiyasi bilan uzviy uyg‘unlashtirish sohaning ustuvor rivojlanish yo‘nalishlaridan biri 
bo‘lib xizmat qilishi mumkin.

Bioiqtisodiyotni rivojlantirishda ta’lim tizimining o‘rni ham alohida e’tiborga loyiqdir. Malakali kadrlar 
tayyorlash bilan bog‘liq masalalar ko‘plab rivojlanayotgan mamlakatlarda, jumladan, O‘zbekistonda ham 
bioiqtisodiyotning jadal rivojlanishiga ta’sir etuvchi muhim omillardan biri hisoblanadi. Biotexnologiya, 
agroekologiya va bioinjiniring yo‘nalishlarida chuqur bilimga ega mutaxassislar salohiyatini yanada oshirish 
ilmiy ishlanmalarning amaliyotga tatbiq etilish jarayonini jadallashtirishga xizmat qiladi. Shu sababli oliy ta’lim 
muassasalarida tegishli yo‘nalishlar bo‘yicha o‘quv dasturlarini zamonaviylashtirish, xalqaro universitetlar bilan 
qo‘shma ta’lim dasturlarini yo‘lga qo‘yish hamda yosh tadqiqotchilarni xorijiy malaka oshirish dasturlariga jalb 
etish sohaning uzoq muddatli barqaror rivojlanishi uchun muhim omillardan biri hisoblanadi.

Bundan tashqari, bioiqtisodiyot sohasining investitsiyaviy jozibadorligini oshirish masalasi ham tahlil 
natijalarida muhim o‘rin egallaydi. Xususiy sektor va xorijiy investorlarning bioiqtisodiyot loyihalariga mablag‘ 
kiritishi ko‘pincha uzoq muddatli daromadlilik hamda yuqori boshlang‘ich xarajatlar bilan bog‘liq xususiyatlar 
sababli ehtiyotkorlik bilan amalga oshiriladi. Bunday sharoitda davlat tomonidan kafolat mexanizmlarini yaratish, 
imtiyozli kreditlash tizimlarini joriy etish hamda davlat-xususiy sheriklik mexanizmlaridan keng foydalanish 
investorlar uchun yanada qulay investitsiya muhitini shakllantirishga xizmat qiladi. Shuningdek, xalqaro moliya 

institutlari bilan hamkorlikni kengaytirish bioiqtisodiyot loyihalarini moliyalashtirishning istiqbolli qo‘shimcha 
manbalaridan biri sifatida qaralishi mumkin.

X U L O S A  V A  T A K L I F L A R
O‘tkazilgan tadqiqot natijalari bioiqtisodiyotning barqaror rivojlanish jarayonida muhim strategik ahamiyatga 

ega ekanligini ko‘rsatdi. Bioiqtisodiyot resurslardan oqilona foydalanish, ekologik muvozanatni saqlash hamda 
iqtisodiy o‘sishni ta’minlash o‘rtasidagi uyg‘unlikni ta’minlovchi muhim vosita sifatida namoyon bo‘ladi. Xalqaro 
tajriba tahlili shuni ko‘rsatadiki, bioiqtisodiyotni rivojlantirishda yuqori natijalarga erishgan mamlakatlar davlat 
siyosati, ilmiy tadqiqotlar va xususiy sektor investitsiyalarini o‘zaro uyg‘unlashtirish orqali samarali natijalarga 
erishgan.

O‘zbekiston uchun bioiqtisodiyot sohasini rivojlantirish, xususan, qishloq xo‘jaligi mahsulotlarini 
chuqur qayta ishlash, bioenergetika va biotexnologiya yo‘nalishlarini rivojlantirish mamlakat iqtisodiyotining 
barqarorligini ta’minlash, ekologik muammolarni hal etish hamda aholi bandligini oshirishning muhim omillaridan 
biri hisoblanadi.

Kelgusidagi tadqiqotlarda bioiqtisodiyotning mintaqaviy xususiyatlarini, xususan, Markaziy Osiyo davlatlari 
sharoitida bioresurslardan foydalanishning iqtisodiy samaradorligini yanada chuqurroq o‘rganish maqsadga 
muvofiqdir. Bu boradagi ilmiy izlanishlar bioiqtisodiyotni rivojlantirishning samarali mexanizmlarini ishlab chiqish 
hamda ushbu yo‘nalishning milliy iqtisodiyotdagi o‘rnini yanada mustahkamlashga xizmat qiladi.

